
Bhustutih

ಭೂಸ್ತುತಿಃ

ವೇದಾಂತದೇಶಿಕಕೃತಾ .

ಸಂಕಲ್ಪಕಲ್ಪಲತಿಕಾಮವಧಿಂ ಕ್ಷಮಾಯಾಃ
ಸ್ವೇಚ್ಛಾವರಾಹಮಹಿಷೀಂ ಸುಲಭಾನುಕಂಪಾಂ .

ವಿಶ್ವಸ್ಯ ಮಾತರಮಕಿಂಚನಕಾಮಧೇನುಂ
ವಿಶ್ವಂಭರಾಮಶರಣಃ ಶರಣಂ ಪ್ರಪದ್ಯೇ .. 1..

ತ್ವಾಂ ವ್ಯಾಹೃತಿಃ ಪ್ರಥಮತಃ ಪ್ರಣವಃ ಪ್ರಿಯಂ ತೇ
ಸಂವೇದಯತ್ಯಖಿಲಮಂತ್ರಗಣಸ್ತಮೇವ .

ಇತ್ಥಂ ಪ್ರತೀತವಿಭವಾಮಿತರೇಷ್ವಿದಾನೀಂ
ಸ್ತೋತುಂ ಯಥಾವದವನೇ ಕ ಇವಾರ್ಹತಿ ತ್ವಾಂ .. 2..

ನಿತ್ಯಂ ಹಿತಾಹಿತವಿಪರ್ಯಯಬದ್ಧಭಾವೇ
ತ್ವದ್ವೀಕ್ಷಣೈಕವಿನಿವರ್ತ್ಯಬಹುವ್ಯಪಾಯೇ .

ಮುಗ್ಧಾಕ್ಷರೈರಖಿಲಧಾರಿಣಿಮೋದಮಾನಾ
ಮಾತಃ ಸ್ತನಂಧಯಧಿಯಂಮಯಿವರ್ತಯೇಥಾಃ .. 3..
ಸಂಕಲ್ಪಕಿಂಕರಚರಾಚರಚಕ್ರವಾಲಂ
ಸರ್ವಾತಿಶಾಯಿನಮನಂತಶಯಸ್ಯ ಪುಂಸಃ .
ಭೂಮಾನಮಾತ್ಮವಿಭವೈಃ ಪುನರುಕ್ತಯಂತೀ
ವಾಚಾಮಭೂಮಿರಪಿ ಭೂಮಿರಸಿ ತ್ವಮೇಕಾ .. 4..

ವೇಧಸ್ತೃಣಾವಧಿ ವಿಹಾರಪರಿಚ್ಛದಂ ತೇ
ವಿಶ್ವಂ ಚರಾಚರತಯಾ ವ್ಯತಿಭಿದ್ಯಮಾನಂ .

ಅಂಬ ತ್ವದಾಶ್ರಿತತಯಾ ಪರಿಪೋಷಯಂತೀ
ವಿಶ್ವಂಭರಸ್ಯ ದಯಿತಾಽಸಿ ತದೇಕನಾಮಾ .. 5..

ಸರ್ವಂಸಹೇತ್ಯವನಿರಿತ್ಯಚಲೇತಿ ಮಾತಃ
ವಿಶ್ವಂಭರೇತಿ ವಿಪುಲೇತಿ ವಸುಂಧರೇತಿ .

ಅನ್ಯಾನಿ ಚಾನ್ಯವಿಮುಖಾನ್ಯಭಿಧಾನವೃತ್ತ್ಯಾ
ನಾಮಾನ್ಯಮೂನಿ ಕಥಯಂತಿ ತವಾನುಭಾವಂ .. 6..

ತಾಪಾನ್ ಕ್ಷಿಪನ್ ಪ್ರಸವಿತಾ ಸುಮನೋಗಣಾನಾಂ

ಪ್ರಚ್ಛಾಯಶೀತಲತಲಃ ಪ್ರದಿಶನ್ ಫಲಾನಿ .

ತ್ವತ್ಸಂಗಮಾದ್ಭವತಿ ಮಾಧವಿ ಲಬ್ಧಪೋಷಃ
ಶಾಖಾಶತೈರಧಿಗತೋ ಹರಿಚಂದನೋಽಸೌ .. 7..

ಸ್ಮೇರೇಣ ವರ್ಧಿತರಸತ್ಯ ಮುಖೇಂದುನಾ ತೇ
ನಿಷ್ಪಂದತಾಂ ವಿಜಹತೋ ನಿಜಯಾ ಪ್ರಕೃತ್ಯಾ .
ವಿಶ್ರಾಂತಿಭೂಮಿರಸಿ ತತ್ತ್ವತರಂಗಪಂಕ್ತೇಃ
ವೇಲೇವ ವಿಷ್ಣುಜಲಧೇರಪೃಥಗ್ಭವಂತೀ .. 8..

ಸ್ವಾಭಾವಿಕೇ ವಸುಮತಿ ಶ್ರುತಿಭಿರ್ವಿಭಾವ್ಯೇ
ಪತ್ಯುರ್ಮಹಿಮ್ನಿ ಭವತೀಂ ಪ್ರತಿಪನ್ನವಾಸಾಂ .

ಶಂಕೇ ವಿಮಾನವಹನಪ್ರತಿಮಾಸಮಾನಾಃ
ಸ್ತಂಬೇರಮಪ್ರಭೃತಯೋಽಪಿ ವಹಂತಿ ಸತ್ತ್ವಾಃ .. 9..
ಸಂಭಾವಯನ್ಮಧುರಿಪುಃ ಪ್ರಣಯಾನುರೋಧಾತ್
ವಕ್ಷಃಸ್ಥಲೇನ ವರುಣಾಲಯರಾಜಕನ್ಯಾಂ .

ವಿಶ್ವಂಭರೇ ಬಹುಮುಖಪ್ರತಿಪನ್ನಭೋಗಃ
ಶೇಷಾತ್ಮನಾ ತು ಭವತೀಂ ಶಿರಸಾ ದಧಾತಿ .. 10..

ಕ್ರೀಡಾವರಾಹದಯಿತೇ ಕೃತಿನಃ ಕ್ಷಿತೀಂದ್ರಾಃ
ಸಂಕ್ರಂದನಸ್ತದಿತರೇಽಪಿ ದಿಶಾಮಧೀಶಾಃ .
ಆಮೋದಯಂತಿ ಭುವನಾನ್ಯಲಿಕಾಶ್ರಿತಾನಾಂ
ಅಂಬ ತ್ವದಂಘ್ರಿರಜಸಾಂ ಪರಿಣಾಮಭೇದೈಃ .. 11..
ಭೂತೇಷು ಯತ್ತ್ವದಭಿಮಾನವಿಶೇಷಪಾತ್ರಂ
ಪೋಷಂ ತದೇವ ಭಜತೀತಿ ವಿಭಾವಯಂತಃ .
ಭೂತಂ ಪ್ರಭೂತಗುಣಪಂಚಕಮಾದ್ಯಮೇತತ್
ಪ್ರಾಯೋ ನಿದರ್ಶನತಯಾ ಪ್ರತಿಪಾದಯಂತಿ .. 12..

ಕಾಂತಸ್ತವೈಷ ಕರುಣಾಜಲಧಿಃ ಪ್ರಜಾನಾಂ
ಆಜ್ಞಾತಿಲಂಘನವಶಾದುಪಜಾತರೋಷಃ .
ಅಹ್ನಾಯ ವಿಶ್ವಜನನಿ ಕ್ಷಮಯಾ ಭವತ್ಯಾ
ಸರ್ವಾವಗಾಹನಸಹಾಮುಪಯಾತ್ಯವಸ್ಥಾಂ .. 13..

ಆಶ್ವಾಸನಾಯ ಜಗತಾಂ ಪುರುಷೇ ಪರಸ್ಮಿನ್
ಆಪನ್ನರಕ್ಷಣದಶಾಮಭಿನೇತುಕಾಮೇ .

ಅಂತರ್ಹಿತೇತರಗುಣಾದಬಲಾಸ್ವಭಾವಾತ್
ಔದನ್ವತೇ ಪಯಸಿಮಜ್ಜನಮಭ್ಯನೈಷೀಃ .. 14..
ಪೂರ್ವಂ ವರಾಹವಪುಷಾ ಪುರುಷೋತ್ತಮೇನ

ಪ್ರೀತೇನ ಭೋಗಿಸದನೇ ಸಮುದೀಕ್ಷಿತಾಯಾಃ .
ಪಾದಾಹತಾಃ ಪ್ರಲಯವಾರಿಧಯಸ್ತವಾಸನ್
ಉದ್ವಾಹಮಂಗಲವಿಧೇರುಚಿತಾ ಮೃದಂಗಾಃ .. 15..
ವ್ಯೋಮಾತಿಲಂಘಿನಿ ವಿಭೋಃ ಪ್ರಲಯಾಂಬುರಾಶೌ
ವೇಶಂತಲೇಶ ಇವ ಮಾತುಮಶಕ್ಯಮೂರ್ತೇಃ .
ಸದ್ಯಃ ಸಮುದ್ರವಸನೇ ಸರಸೈರಕಾರ್ಷೀಃ
ಆನಂದಸಾಗರಮಪಾರಮಪಾಂಗಪಾತೈಃ .. 16..
ದಂಷ್ಟ್ರಾವಿದಾರಿತಮಹಾಸುರಶೋಣಿತಾಂಕೈಃ
ಅಂಗೈಃ ಪ್ರಿಯಸ್ತವ ದಧೇ ಪರಿರಂಭಲೀಲಾಂ .

ಸಾ ತೇ ಪಯೋಧಿಜಲಕೇಲಿಸಮುತ್ಥಿತಾಯಾಃ
ಸೈರಂಧ್ರಿಕೇವ ವಿದಧೇ ನವಮಂಗರಾಗಂ .. 17..

ಅನ್ಯೋನ್ಯಸಂವಲನಜೃಂಭಿತತೂರ್ಯಘೋಷೈಃ
ಸಂವರ್ತಸಿಂಧುಸಲಿಲೈರ್ವಿಹಿತಾಭಿಷೇಕಾ .

ಏಕಾತಪತ್ರಯಸಿ ವಿಶ್ವಮಿದಂ ಗುಣೈಃ ಸ್ವೈಃ
ಅಧ್ಯಾಸ್ಯ ಭರ್ತುರಧಿಕೋನ್ನತಮಂಸಪೀಠಂ .. 18..

ಭರ್ತುಸ್ತಮಾಲರುಚಿರೇ ಭುಜಮಧ್ಯಭಾಗೇ
ಪರ್ಯಾಯಮೌಕ್ತಿಕವತೀ ಪೃಷತೈಃ ಪಯೋಧೇಃ .
ತಾಪಾನುಬಂಧಶಮನೀ ಜಗತಾಂ ತ್ರಯಾಣಾಂ
ತಾರಾಪಥೇ ಸ್ಫುರಸಿ ತಾರಕಿತಾ ನಿಶೇವ .. 19..

ಆಸಕ್ತವಾಸವಶರಾಸನಪಲ್ಲವೈಸ್ತ್ವಾಂ
ಸಂವೃದ್ಧಯೇ ಶುಭತಟಿದ್ಗುಣಜಾಲರಮ್ಯೈಃ .
ದೇವೇಶದಿವ್ಯಮಹಿಷೀಂ ಧೃತಸಿಂಧುತೋಯೈಃ
ಜೀಮೂತರತ್ನಕಲಶೈರಭಿಷಿಂಚತಿ ದ್ಯೌಃ .. 20..
ಆವಿರ್ಮದೈರಮರದಂತಿಭಿರುಹ್ಯಮಾನಾಂ
ರತ್ನಾಕರೇಣ ರುಚಿರಾಂ ರಶನಾಗುಣೇನ .

ಮಾತಸ್ತ್ರಿಲೋಕಜನನೀಂ ವನಮಾಲಿನೀಂ ತ್ವಾಂ
ಮಾಯಾವರಾಹಮಹಿಷೀಮವಯಂತಿ ಸಂತಃ .. 21..
ನಿಷ್ಕಂಟಕಪ್ರಶಮಯೋಗನಿಷೇವಣೀಯಾಂ
ಛಾಯಾವಿಶೇಷಪರಿಭೂತಸಮಸ್ತತಾಪಾಂ .

ಸ್ವರ್ಗಾಪವರ್ಗಸರಣಿಂ ಭವತೀಮುಶಂತಿ
ಸ್ವಚ್ಛಂದಸೂಕರವಧೂಮವಧೂತಪಂಕಾಂ .. 22..

ಗಂಡೋಜ್ಜ್ವಲಾಂ ಗಹನಕುಂತಲದರ್ಶನೀಯಾಂ
ಶೈಲಸ್ತನೀಂ ತರಲನಿರ್ಝರಲಂಬಹಾರಾಂ .

ಶ್ಯಾಮಾಂ ಸ್ವತಸ್ತ್ರಿಯುಗಸೂಕರಗೇಹಿನಿ ತ್ವಂ
ವ್ಯಕ್ತಿಂ ಸಮುದ್ರವಸನಾಮುಭಯೀಂ ಬಿಭರ್ಷಿ .. 23..

ನಿಃಸಂಶಯೈರ್ನಿಗಮಸೀಮನಿ ವಿಷ್ಣುಪತ್ನಿ
ಪ್ರಖ್ಯಾಪಿತಂ ಭೃಗುಮುಖೈರ್ಮುನಿಭಿಃ ಪ್ರತೀತೈಃ .
ಪಶ್ಯಂತ್ಯನನ್ಯಪರಧೀರಸಸಂಸ್ತುತೇನ
ಸಂತಃ ಸಮಾಧಿನಯನೇನ ತವಾನುಭಾವಂ .. 24..

ಸಂಚೋದಿತಾ ಕರುಣಯಾ ಚತುರಃ ಪುಮರ್ಥಾನ್
ವ್ಯಾತನ್ವತೀ ವಿವಿಧಮಂತ್ರಗಣೋಪಗೀತಾ .

ಸಂಚಿಂತ್ಯಸೇ ವಸುಮತಿ ಸ್ಥಿರಭಕ್ತಿಬಂಧೈಃ
ಅಂತರ್ಬಹಿಶ್ಚ ಬಹುಧಾ ಪ್ರಣಿಧಾನದಕ್ಷೈಃ .. 25..
ಕ್ರೀಡಾಗೃಹೀತಕಮಲಾದಿವಿಶೇಷಚಿಹ್ನಾಂ
ವಿಶ್ರಾಣಿತಾಭಯಕರಾಂ ವಸುಧೇ ಸಭೂತಿಂ .

ದೌರ್ಗತ್ಯದುರ್ವಿಷವಿನಾಶಸುಧಾನದೀಂ ತ್ವಾಂ
ಸಂಚಿಂತಯನ್ ಹಿ ಲಭತೇ ಧನದಾಧಿಕಾರಂ .. 26..

ಉದ್ವೇಲಕಲ್ಮಷಪರಂಪರಿತಾದಮರ್ಷಾತ್
ಉತ್ತಂಸಿತೇನ ಹರಿಮಂಜಲಿನಾಽಪ್ಯಧೃಷ್ಯಂ .

ಆಕಸ್ಮಿಕೋಽಯಮಧಿಗಮ್ಯಯತಿ ಪ್ರಜಾನಾಂ
ಅಂಬ ತ್ವದೀಯಕರುಣಾಪರಿಣಾಮ ಏವ .. 27..

ಪ್ರತ್ಯೇಕಮಬ್ದನಿಯುತೈರಪಿ ದುರ್ವ್ಯಪೋಹಾತ್
ಪ್ರಾಪ್ತೇ ವಿಪಾಕಸಮಯೇ ಜನಿತಾನುತಾಪಾತ್ .

ನಿತ್ಯಾಪರಾಧನಿವಹಾಚ್ಚಕಿತಸ್ಯ ಜಂತೋಃ
ಗಂತುಂ ಮುಕುಂದಚರಣೌ ಶರಣಂ ಕ್ಷಮೇ ತ್ವಂ .. 28..

ತ್ರಾಣಾಭಿಸಂಧಿ ಸುಭಗೇಽಪಿ ಸದಾ ಮುಕುಂದೇ
ಸಂಸಾರತಂತ್ರವಹನೇನ ವಿಲಂಬಮಾನೇ .

ರಕ್ಷಾವಿಧೌ ತನುಭೃತಾಮನಘಾನುಕಂಪಾ
ಮಾತಃ ಸ್ವಯಂ ವಿತನುಷೇ ಮಹತೀಮಪೇಕ್ಷಾಂ .. 29..

ಧರ್ಮದ್ರುಹಂ ಸಕಲದುಷ್ಕೃತಿಸಾರ್ವಭೌಮಂ
ಆತ್ಮಾನಭಿಜ್ಞಮನುತಾಪಲವೋಜ್ಝಿತಂ ಮಾಂ .

ವೈತಾನಸೂಕರಪತೇಶ್ಚರಣಾರವಿಂದೇ
ಸರ್ವಂಸಹೇ ನನು ಸಮರ್ಪಯಿತುಂ ಕ್ಷಮಾ ತ್ವಂ .. 30..

ತಾಪತ್ರಯೀಂ ನಿರವಧಿಂ ಭವತೀದಯಾರ್ದ್ರಾಃ
ಸಂಸಾರಘರ್ಮಜನಿತಾಂ ಸಪದಿ ಕ್ಷಿಪಂತಃ .
ಮಾತರ್ಭಜಂತು ಮಧುರಾಮೃತವರ್ಷಮೈತ್ರೀಂ
ಮಾಯಾವರಾಹದಯಿತೇ ಮಯಿ ತೇ ಕಟಾಕ್ಷಾಃ .. 31..
ಪತ್ಯುರ್ದಕ್ಷಿಣಪಾಣಿಪಂಕಜಪುಟೇ ವಿನ್ಯಸ್ತಪಾದಾಂಬುಜಾ
ವಾಮಂ ಪನ್ನಗಸಾರ್ವಭೌಮಸದೃಶಂ ಪರ್ಯಂಕಯಂತೀ ಭುಜಂ .

ಪೋತ್ರಸ್ಪರ್ಶಲಸತ್ಕಪೋಲಫಲಕಾ ಫುಲ್ಲಾರವಿಂದೇಕ್ಷಣಾ
ಸಾ ಮೇ ಪುಷ್ಯತು ಮಂಗಲಾನ್ಯನುದಿನಂ ಸರ್ವಾಣಿ ಸರ್ವಂಸಹಾ .. 32..

ಅಸ್ಯೇಶಾನಾ ಜಗತ ಇತಿಯಾ ಶ್ರೂಯತೇ ವಿಷ್ಣುಪತ್ನೀ

